
	తే.	
మాఘసుస్నానములఁ జేసి మనుజగణము

కడుఁ బ్రకాశించుఁ బాపసంఘములఁ ద్రోలి

బహుళతరమైన జలధరపంక్తిఁ బాసి

యున్నశీతాంశుతెఱఁగున నొప్పు మిగిలి.

	సీ.	
ఇంతయు నననేల యెట్టిది యైనను

       జిత్తకర్మాదులఁ జేయఁబడిన

యట్టి పాపము భస్మమైపోవు నగ్నిచే

       సమిధలవలెను నాశ్చర్యభంగి;

నెఱుఁగమి నొండేని యెఱుకమై నొండేని

       పాతకం బరయ సంప్రాప్తమైన

నర్కుండు నరుణోదయంబున నున్నచో

       స్నానంబు చేసిన సమసిపోవు;



	 







	ఆ.	
బాపరహితులు శుచిఁ బ్రాపించి దివ్యులై

యమరలోకసౌఖ్య మనుభవింతు

రర్థి మాఘతిథుల నవగాహనము సేయఁ

గలిగెనేని నిక్క మలఘుచరిత!

వృక్షకాంగనచరిత్రము :


	సీ.	
మాఘమాసస్నానమహిమఁ జెప్పిన కథ

      గలదు సెప్పెద విను మలఘుచరిత

వృక్షక యను పేర నీక్షితి వెలసిన

      కన్యక భృగుపుత్రి దివ్యచరిత!

బ్రాహ్మణి మృదుపాణి ప్రాప్తవైధవ్యదుః

     ఖార్తయై వింధ్యాద్రియంతికమునఁ

బొల్చు రేవానదిపొంత తపంబు గా

     వించె నాచారసద్వృత్తు లమర

